
Naalakkersuisut nunatsinni eqqumiitsuliortut atorsinnaasaannik 

eqqumiitsuliortutsuliffiannik pilersitsisinnaanermi pitsaaqutinik pitsaanngequtinillu 

imaqartumik suliniummut pilersaarummik suliaqaqqullugit, suliniummullu pilersaarut 

kingusinnerpaamik UPA2020-imi Inatsisartunut agguaanneqassasoq, pilersitsinermilu 

ingerlatsinermilu aningaasaqarnermut allanullu tunngasunik misissueqqissaarnermik 

imaqassalluni. Tamatuma saniatigut Naalakkersuisut eqqumiitsulioriaatsit sorliit 

sullivimmut taamaattumut periarfissaqarnermik iluaquteqassanerat pillugit 

kaammattuuteqarnissaannik tunngasunik Inatsisartuni aalajanngiffigisassatut 

siunnersuut 

(Inatsisartunut ilaasortaq Aqqaluaq B. Egede, Inuit Ataqatigiit) 

 

 

Akissuteqaat 

(Ilinniartitaanermut, Kultureqarnermut, Ilageeqarnermut Nunanullu Allanut Naalakkersuisoq) 

 

 

Aappassaaneerneqarnera 

 

Inatsisartuni aalajangiiffigisassatut siunnersuut pillugu Kultureqarnermut, Ilinniartitaanermut 

Ilisimatusarnermut Ilageeqarnermullu Ataatsimiititaliaq isumaliutissiissuteqarsimavoq. 

Naalakkersuisut Ataatsimiititaliaq Isumaliutissiissummut qutsavigaat. 

 

Ataatsimiititaliaq isumaliutissiissutimini Naalakkersuisut eqqumiitsuliornermi inatsisimmi § 6 

tunngavigalugu nuna tamakkerlugu pisariaqartitsineq tunngavigalugu illuutit, init 

avatangiisitigullu atugassaritinneqartut allat suut pingaaruteqarnersut (aalajangersakkami 

taaneqartut aalajangersimasut saniatigut) nassuiaasioqquai. Taaneqartutuut § 6-imi 

assersuusiaqarpoq init saqqummersitsiviit, filmertarfiit, isiginnaartitsisarfiit, init sungiusarfiit 

aamma ataatsimiittarfiit katersortarfiillu taaneqarlutik. Aalajangersakkamut nalinginnaasumut 

oqaaseqaammi taaneqartutuut, tapiinissamut periarfissiinerup qulakkiissavaa, Naalakkersuisut 

aamma kommunalbestyrelsip nammineq nuna tamakkerlugu imaluunniit sumiiffinni 

ataasiakkaani sammisaqaatit pisariaqartinneqartutut isigineqartut pilersissinnaallugillu 

tapersinnaagaat. Aalajangersagarli tassaanngilaq, nuna tamakkerlugu sammisaqaatinut 

pisariaqartinneqartutut isigineqartunuinnaq tapiinissamut periarfissiisoq, kisiannili aamma 

sammisaqaatinut sumiiffinni ataasiakkaani pisariaqartinneqartutut isigisanut 

tapiisinnaanermut periarfissiisoq. Assersuutitut taasat tamanna aamma ersersippaa. 

 

Naalakkersuisut siumoorlutik aalajangersinnaasorinngilaat, illut, init sinaakkutissallu timitallit 

allat eqqumiitsuliornermik ingerlatsinermut tamatumaluunniit saqqummiunneranut 

atorneqartut sorliit nuna tamakkerlugu pisariartinneqartutut nalilerneqassanersut. Pinerit 

tamaasa suliamut pineqartumut naliliinermik tunngaveqassaaq. Pilersitsinissami naliliineq 

tunngavilersorluakkamik piukkunnassutsit, iluaqutissat kiisalu aningaasatigut 

kingunerusinnaasut sukumiisumik eqqarsaatigineqassapput. Taamatuttaaq illup il.il. siunertaa 

nuna tamakkerluguunersoq imaluunniit sumiiffimmut ataasiusumuunersoq isiginiarneqassaaq. 

Naalakkersuisut isumatusaarnerpaasorivaat kommunalbestyrelsit najugaqarfinni ilisimasat 

sumiiffinnilu ataasiakkaani kulturimik suliallit suleqatigalugit qulaajassagaat, suna 

kommunini ataasiakkaani pisariaqartinneqarnersoq.  

 

Naalakkersuisuniit taamatut naatsumik oqaaseqarluta Ataatsimiititaliap isumaliutissiissutaa 

tusaatissatut tiguarput, siunnersuutigineqartullu itigartinneqarnissaa innersuullugu. 

 

 


